
NOTA INFORMATIVA SOBRE A DOTACIÓN DE PERSOAL PT PARA O                   
CURSO  ACADÉMICO  2019-2020 NO  I.E.S  MARÍA  CASARES   

 

Dende a comunidade educativa do I.E.S María Casares queremos dar a coñecer a                         
situación que nestes momentos sofre o centro respecto á asignación para o presente                         
curso de persoal PT. No informe que se achega, elaborado polo Departamento de                         
Orientación do centro, infórmase de que só en 1º e 2º da ESO hai uns vinte e cinco                                   
alumnos que precisan dunha atención especializada para poder tirar un bo proveito da                         
súa aprendizaxe e permitir que o resto dos alumnos tamén o fagan. Iso, ademais, sen ter                               
en conta os casos, máis leves, que se presentan tanto nestes como noutros niveis                           
educativos e que tamén requiren de apoio especializado.   

Esta situación xa foi reflectida, en forma de previsión, na memoria final do curso                           
pasado do devandito Departamento de Orientación. No presente curso, porén, a                     
dotación asignada ao centro é de unicamente dous PT, co cal deducimos que non se tivo                               
en conta esa previsión, nin sequera o feito da escolarización no centro dun neno cuxa                             
situación precisaría da atención dun PT tan só para el. De feito, na actualidade este                             
neno está escolarizado a tempo parcial pola imposibilidade física de atendelo como se                         
debería, debido á falta, como dicimos, de persoal PT. Así mesmo, outros alumnos e                           
alumnas están sendo atendidos tamén de maneira deficiente debido a esa escaseza de                         
persoal especializado. 

Este complexo estadio incide non só na educación dos alumnos e alumnas coas                         
diferentes casuísticas reflectidas no informe, senón tamén na do resto do alumnado e                         
mesmo na capacidade do profesorado para levar adiante as súas tarefas na aula.                         
Cómpre destacar a circunstancia concreta de 1º de ESO, onde as aulas están                         
masificadas e acuguladas destes casos. Consideramos que é imprescindible integrar nas                     
aulas a este alumnado con características especiais, mais esa integración debe facerse                       
con todas as garantías e cos medios precisos para iso. Mais as administracións                         
competentes deben achegar estes medios tal e como cómpre pola súa capacidade                       
exclusiva.  

A tal fin, o Departamento de Orientación do centro estima que o número adecuado                           
de PT para cubrir as necesidades actuais sería de cinco, co que os dous concedidos pola                               
Consellería de Educación fican moi lonxe das necesidades reais do centro. Tamén                       
considera necesaria unha persoa coidadora máis, para aliviar a evidente sobrecarga de                       
traballo que sofre nestes momentos a coidadora asignada ao centro, polo cal                       
SOLICITAMOS: 

Sexan enviados con carácter de urxencia os tres especialistas PT e o coidador que                           
estimamos serían necesarios para levar de xeito adecuado o labor docente no centro e                           
garantir a correcta aprendizaxe de todo o alumnado do centro.   


